
Мəкалə күренекле мəгърифəтче, мөгаллимə, шагыйрə Маһруй Гадбелвəли кызы Мозаф-

фариянең (1873–1945) 150 еллык юбилее уңаеннан тəкъдим ителə. Мөгаллимəнең кыскача 
тормыш юлы һəм педагогик эшчəнлеге яктыртыла, язма мирасына күзəтү ясала. М.Мозаф-
фариянең 1901 елда Казан университеты басмаханəсендə нəшер ителгəн, əлегə кадəр фəнни 
əйлəнешкə кермəгəн «Нəсыйхəтнамə ли-əһле замана» («Замана кешелəренə нəсыйхəт») 
китабына анализ ясала. Анда бүгенге көндə дə актуаль булган кыз бала тəрбиясе, гаилə 
мөнəсəбəтлəре мəсьəлəлəре күтəрелгəн. Хезмəтнең кулъязмасы 1900 елның 21 апрелендə 
язылып бетеп, шул елның 27 ноябрендə цензура тарафыннан китапны бастыруга рөхсəт 
бирелгəн. «Нəсыйхəтнамə...» кечерəк кенə форматтагы 14 битле китапчык, өч өлештəн 
гыйбарəт. Беренче өлештə хатын-кызларга белем алу кирəклеге яктыртыла, балалар һəм 
хатын-кыз тəрбиясе буенча нəсыйхəтлəр бирелгəн. Икенче өлештə кайната һəм кайнана, ə 
өченче өлештə ир белəн хатын мөнəсəбəтлəренə бəйле киңəшлəр яктыртылган. Автор 
китапны дини тəрбия нигезлəренə таянып, үз тормышыннан алынган мисаллар белəн 
тулыландырып язган. «Нəсыйхəтнамə ли-əһле замана» М.Мозаффариянең тормыш юлына 
караган кайбер сəхифəлəрне  төгəллəштерергə яки ачыкларга, авторның узган вакыйгаларга 
карата шəхси карашын ачыкларга һəм шул заман мохитен күзалларга ярдəм итə.   

 
Ачкыч сүзлəр: нəсыйхəт, нəсыйхəтнамə, хатын-кыз мəгарифе, кыз балаларга белем 

һəм тəрбия бирү, килен, кайнана 
 
 
ХХ гасыр башында татар җəмгыятендə киң яңгыраш тапкан «Мəшһүр 

хатыннар» шигырен ишетмəгəн, аның йогынтысына бирелеп, үзендə белемгə, 
иреккə омтылыш сизмəгəн татар хатын-кызы аз булгандыр, мөгаен. Əлеге 
шигырьнең авторы – мөгаллимə, шагыйрə, күренекле мəгърифəтче Маһруй 
Габделвəли кызы Мозаффария. 

Маһруй Мозаффария 1873 елны Казан губернасы Тəтеш өязе (хəзерге 
Татарстан Республикасының Тəтеш районы) Олы Торма авылында мулла 
гаилəсендə дөньяга килə. Əтисе, Габделвəли Габделсаттар улы, үз авылларында 
50 елдан артык имам-хатыйб һəм мөдəррис булып торган кеше. Əнисе дə татар 
мəгарифе өлкəсендə билгеле урын тоткан шəхеслəр нəселеннəн – Зөя өязе Кече 
Кайбыч авылы мулласы Төхфəтулла хəзрəт кызы, Җаек шəһəрендəге атаклы 



Зиннəтуллина А.Ə. «Нəсыйхəтнамə ли-əһле замана» (Маһруй Мозаффариянең язма мирасы) 

423 

«Мотыйгия» мəдрəсəсе мөдəррисе, Г.Тукайның остазы Мотыйгулла хəзрəтнең 
сеңлесе. 

Маһруй ханым күп кенə мулла кызлары кебек, башлангыч белемне 
əтисеннəн алып, алга таба үзлегеннəн белемен арттыра. Гарəп, фарсы, төрек 
теллəрен өйрəнə, китаплар укырга ярата, бигрəк тə матур əдəбиятка өстенлек 
бирə. Бик яшьли гыйлемгə омтылган Маһруй 15–16 яшендə үк кыз балаларга үз 
өендə сабак бирə башлый. Лəкин бу яраткан эше белəн авылларында озак 
шөгыльлəнергə туры килми, 18 яше тулыр-тулмас аны Казанның Печəн базары 
мəчете имам-хатыйбы Хуҗаəхмəд муллага1 икенче хатынлыкка кияүгə бирəлəр. 
Казанга килгəч тə ул үз өендə кызлар өчен җəдит мəктəбе ача, дəреслəр бирə, ə 
соңрак Хəдичə Əхмəрова2 тырышлыгы белəн рəсми рəвештə ачылган рус-татар 
кызлар мəктəбендə дин дəреслəре дə алып бара башлый. Бу мəктəптə ул 
ачылган көннəн алып 1918 елга кадəр эшли. М.Мозаффария революция 
елларыннан соң да мəгариф өлкəсендə эшчəнлеген туктатмый. Əүвəл туган ягы 
Тəтеш өязе авылларында агитатор булып йөри, Тəтеш өязендə укытучылар 
хəзерлəү өчен ике айлык курслар ачылгач, аның җитəкчесе итеп билгелəнə, 
соңрак Казанга кайта, 5 нче шəһəр мəктəбендə укытучы булып эшли,  
мəктəпкəчə балалар оешмалары инспекторы вазыйфаларын башкара.  

Бөтен гомерен белем һəм тəрбия бирүгə багышлаган ханымның үз 
балалары да тиешле тəрбия һəм белем алып, күренекле шəхеслəр булып 
җитешəлəр: кызы Мəхмүдə Хуҗаəхмəд кызы Мозаффария (1893–1969) – 
мөгаллимə һəм шагыйрə, улы Мансур Əхмəт улы Мозаффаров (1902–1966) – 
татар профессиональ музыкасына нигез салучы, махсус югары белемле беренче 
татар композиторы.  

М.Мозаффариянең тормыш юлы һəм эшчəнлеге татарларда хатын-кыз 
мəсьəлəсен тирəнтен өйрəнгəн галимə Альта Хаҗи кызы Мəхмүтова хезмəт-
лəрендə шактый киң яктыртылган. Хатын-кызларга белем һəм тəрбия бирүнең 
əһəмиятен ассызыклаган, гаилəдə һəм мəктəптə гигиена кагыйдəлəрен куллану 
һəм бала тəрбиясе мəсьəлəлəрен күтəргəн, Ш.Мəрҗани, Г.Тукай кебек күре-
некле шəхеслəргə багышлап язылган күп кенə мəкалəлəре шактый җентекле 
өйрəнелеп, аларга тиешле бəя бирелгəн (Гайнуллин, 1988: 65–66; Мəхмүтова, 
2012: 343–361; Миллəт аналары, 2012: 163–193).  

Маһруй ханымны Беренче Россия революциясе елларында һəм аннан 
соңгы чорда əдəбият мəйданына чыккан татар хатын-кызлары рəтенə кертəлəр. 
                                           

1 Мозаффаров Хуҗаəхмəд Мозаффар улы (1840–1907) – дин эшлеклесе, Ш.Мəрҗани 
шəкерте. 1871 елда Казанның Печəн базары мəчете имам-хатыйбы итеп билгелəнə. 1893 елда 
яше җитмəгəн кыз балага никах укыган өчен вазыйфасыннан азат ителə.  

2 Хəдичə Шаһиəхмəд кызы Əхмəрова (1861–1945) – Казанда беренче булып хөкүмəт 
хисабына татар кызлары өчен рус-татар мəктəбен ачучы. КТУШ инспекторы Шаһбазгəрəй 
Əхмəровның тормыш иптəше.  

Беренче татар газета-журналлары барлыкка килгəч тə, матбугат битлəрендə 
хатын-кыз авторларның төрле эчтəлектəге хезмəтлəре күплəп дөнья күрə 
башлый. Бу чорда М.Мозаффариянең дə «Казан мөхбире», «Баянелхак», 
«Сибирия», «Мəктəп» кебек газета-журналларда шигырь һəм хикəялəре 
басылып тора. Мисал өчен, «Сөембикə» журналында гына шул заманның төрле 
актуаль темаларын яктырткан унга якын мəкалəсе урын ала. Лəкин мөгаллимə 
ханым язучылык эшенə инде ике гасыр чигендə үк керешеп киткəн дисəк, һич 
тə ялгыш булмас.  

Маһруй ханымны искə алган хезмəтлəрдə мөгаллимə авторлыгында язылган 
берничə китап исеме аталып үтелə. Лəкин, ни сəбəпледер, əлегə кадəр бу хезмəт-
лəр фəнни əйлəнешкə кермəгəн. Алай гына да түгел, алар турында «шундый 
исемле китап дөнья күргəн», – дигəн бер-ике сүздəн гайре башка мəгълүмат 
бөтенлəй юк (Гайнуллин, 1988: 66; Миллəт аналары, 2012: 169; Абдулхакова, 
1998: 105). Мəсəлəн, М.Гайнуллин тарафыннан XIX гасыр ахырында һəм ХХ 
гасыр башында əдəбият мəйданына чыккан татар хатын-кыз язучыларына 
багышлап төзелгəн «Өмет йолдызлары» җыентыгында: «Маһруй Мозаф-
фариянең хатын-кызлар тəрбиясенə багышланган «Яднамə» исемле китабы 1901 
елда Казанда басыла», – диелə (Өмет йолдызлары 1988: 66). Мөгаен, əлеге 
җыентыкка нигезлəнеп, «Татар энциклопедиясе» дə шундый ук мəгълүмат бирə 
(Татар энциклопедиясе, 2008: 250). А.Мəхмүтова хезмəтлəрендə исə: «аның 
хатын-кызлар тəрбиясенə багышланган беренче китабы «Нəсыйхəтнамə» 1901 
елда дөнья күргəн», – дип языла (Мəхмүтова, 2012: 346–347). 

Билгеле булганча, ике гасыр кисешендə татар җəмгыятендə күзəтелгəн 
яңарыш хəрəкəте хатын-кызлар арасына да үтеп керə. Мəгърифəтче ханым һəм 
туташлар үзлəренең тəрбиягə, үгет-нəсыйхəткə басым ясаган əдəби əсəрлəрен, 
фəнни хезмəтлəрен аерым китап итеп бастырып чыгарырга омтыла башлыйлар. 
Əмма татар җəмгыяте хатын-кызларның əдəбиятка килүлəренə, күплəп 
хезмəтлəр бастыруларына əлегə бик үк əзер булмый. Шул сəбəпле алар язган 
китапларның күбесе тиз генə басылмый, кайберлəре бөтенлəй дə дөнья күрми 
кала. Мəсəлəн, күренекле мəгърифəтче һəм педагог Фəхрелбəнат Сөлəймания 
1906 елда «Вакыт» газетасында басылып чыккан бер мəкалəсендə бу турыда 
ачынып түбəндəгелəрне яза: «бу гаҗизə туксан өченче елда һəмҗинеслəремнең 
бала тəрбия кылуда соң дəрəҗə җəһалə (белемсез) вə косурларыны (җитеш-
сезлеклəрен) күреп, гаять ачынганлыгымдан вə алар аңларлык телдə бу хосуска 
гаид (моңа караган) китапларымыз булмагандан, гəрчə үземдə һəм мəгълүмат 
һич дəрəҗəсендə булса да, минем кадəр дə мəгълүматы булмаган һəмҗи-
неслəремə (җенестəшлəремə) бер файда булмасмы өмете илə хифзыссыйхəт 
(гигиена) вə бала тəрбиясе хосусында бер рисалə (брошюра) тəртип кылмыш 
идем. 

Табгы (бастырырга) вə нəшер кылдырырга икътидарым (көчем) улма-
дыгыннан, табгы вə нəшер өчен күп адəмнəргə мөрəҗəгатъ кылып карасам да, 
һич колак салучы улмады.  

Цензорга биреп, табгы кылдырырга мөсагадə (рөхсəт) алдым. Шуннан соң 
бер адəм кулында ята-ята нөсхəсе (данəсе) җуелды. Янə туксан дүртенче ел 
гавам (халык) арасында ачы бал эчү хəлəл дигəн хəбəрлəр шаигъ улып 
(таралып), (...) исерткечнең һəркаюсы харамлыгы хосусында ачык ана 
телемездə бер рисалə тəртип кылмыш идем.  

Анысы һəм табгы кылдыручы булмаганнан, ятып калган иде. Дүртенче 
елда тəкрар (кабат) Кəримовларга мөрəҗəгатъ итəрəк, шул ике рисалəне тиздəн 
табгы вə нəшер кылырмыз дия вəгъдə бирмешлəр иде. Һəйһат, ник табгы 
кылсыннар!» (Сөлəймания, 1906). Əлеге мисал М.Мозаффариянең бер ел 
эчендə ике китап бастырып чыгара алу мөмкинлеген шик астына куя. Һəрхəлдə, 
белгечлəр атап үткəн «Нəсыйхəтнамə» китабы Казан (Идел буе) федераль 
университетының Н.И.Лобачевский исемендəге Фəнни китапханəсендə саклана, 
ə «Яднамə» исемле китап белəн əлегə танышу мөмкинлеге булмады.  

Бу мəкалə кысаларында М.Мозаффариянең югарыда атап үтелгəн «Нəсый-
хəтнəма ли-əһле замана» (Мозаффария, 1901), ягъни «Замана кешелəренə 
нəсыйхəт» исемле китабына аерым тукталып үтəсе килə.  

Нəсыйхатнамə – ул дидактик эчтəлекле, киңəшлəр ярдəмендə яхшы эшкə 
өндəүне, үгет-нəсыйхəт бирүне максат иткəн əсəр. Гомумəн, XIX гасырның 
икенче яртысыннан башлап үгет-нəсыйхəт формасында язылган, кешене 
тормыш итəргə өйрəткəн, əдəп-əхлак ягыннан тəрбиялəүгə зур игътибар биргəн 
əсəрлəр ишəя башлый (К.Насыйриның «Əхлак рисалəсе», «Тəрбия китабы», 
Р.Фəхретдиннең «Тəрбияле бала», «Тəрбияле ана», «Нəсыйхəт», Х.Габəшинең 
«Тəрбияле бала» һ.б.). Шул ук вакытта, əдəбият мəйданына чыккан татар 
ханымнарының да укуга, һөнəр өйрəнүгə өндəгəн, ата-анага итагатьле булу, 
гаилə мөнəсəбəтлəрен дөрес төзү мəсьəлəлəрен яктырткан əсəрлəре басыла. 
Мəсəлəн, Г.Биктимериянең «Мəгашəрəт адабе» («Аралашу кагыйдəлəре»), 
«Хөснел-васыять» («Күркəм васыять»), Ф.Сөлəйманиянең «Гаилə тəрбиясе»,  
«Мөгаллимəтел-бəнат»3 һ.б. китаплар. Əлеге хезмəтлəрнең күпчелеге тормыш 
мисаллары белəн баетылып, гарəп телендəге гыйбарəлəр белəн тулылан-
дырылып, шəригать кануннарына нигезлəнеп иҗат ителгəннəр. Хезмəтлəрдəн 
күренгəнчə, бу заманда ислам дине һəм милли үзенчəлеклəр тəрбия бирүдə зур 
урын алып торганнар, ə татар зыялылары исə, əлеге үзенчəлеклəрне чор 
талəплəренə туры китереп буйсындыра белгəннəр. Бүген, дингə яңача караш 
                                           

3 Əлеге мөгаллимəлəр һəм аларның  хезмəтлəре турында тулырак «Татар тəрбиясе: 
Г.Биктимерия һəм Ф.Сөлəймания хезмəтлəрендə гаилə тəрбиясе мəсьəлəлəре» китабында 
карарга мөмкин (Татар тəрбиясе, 2021).  

формалашкан чорда, мондый төр китапларнең əһəмиятлəре бəхəссез. М.Мозаф-
фариянең югарыда искə алынган хезмəте дə, исеменнəн үк күренгəнчə, үгет-
нəсыйхəткə, тормыш итəр өчен дөрес юнəлеш күрсəтүгə юнəлдерелгəн, анда да 
бүгенге көндə актуаль булган кыз бала тəрбиясе, əдəп-əхлак, гаилə мөнəсə-
бəтлəре мəсьəлəлəре күтəрелгəн.  

Китапның тагын бер əһəмиятле ягы бар – ул авторның нинди шəхес 
булуын тагын да якыннанрак ачыкларга, мөгаллимəнең тормыш сəхифəлəрен 
төгəллəштерергə, авторның узган вакыйгаларга шəхси карашын белергə ярдəм 
итə. Чөнки хезмəт, эчтəлегеннəн күренгəнчə, авторның үз тəҗрибəсенə таянып, 
башыннан узган кайбер вакыйгаларга нəтиҗə буларак язылган.  

«Нəсыйхəтнамə...» китабының кулъязмасы 1900 елның 21 апрелендə 
язылып бетə. Шул елның 27 ноябрендə цензура тарафыннан китапны бастырып 
чыгаруга рөхсəт бирелə һəм ул 1901 елда Казан университеты басмаханəсендə 
нəшер ителə. «Нəсыйхəтнамə...» кечерəк кенə форматтагы 14 битле китапчык. 
Эчтəлегенə килгəндə, ул өч өлештəн тора. Беренче өлештə хатын-кызларга бе-
лем алу кирəклеге яктыртылган, балалар һəм хатын-кыз тəрбиясе буенча 
нəсыйхəтлəр бирелгəн. Икенче өлештə кайната һəм кайнаналарга, ə өченче 
өлештə ирлəргə киңəшлəр, файдалы фикерлəр урын алган.  

Китап: «Əй, туганнарым, абыстайлар вə бикəлəр. Сезлəргə гыйлемем 
йитешкəн кадəр үз телемезчə нəсыйхəтнамə бер сүз əйтəм», – дип башланып китə 
(Мозаффария, 1901: 2). Авторның укучыларына җиткерергə телəгəн төп сүзе – ул 
хатын-кызларны укуга, белем алуга өндəү. Мөгаллимə бу чор ханымнарының 
гыйлемгə кызыксынулары аз булуга борчылып: «Без, хатыннар, ни өчен бу кадəр 
гафилмез (игътибарсыз), укуга бер дə иҗтиһад итмибез (тырышмыйбыз)», – ди, 
һəм хатыннарга дөнья малына гына кызыгып яшəргə түгел, ə ирлəр белəн 
беррəттəн гыйлемгə омтылырга, тормыш итəр өчен кирəк булган шөгыльлəрне 
өйрəнүгə күбрəк өстенлек бирергə кирəклеген аңлатырга тырыша. Мəҗлеслəрдə 
«күлмəк-калфак нə форма вə нə төсле икəнен» генə тикшереп утырмыйча, 
абыстай һəм остазбикəлəрнең вəгазьлəренə дə игътибар итəргə өнди. Белем 
алуның барлык кешелəргə дə: байларга да, фəкыйрьгə дə, яшь кешегə дə, карт 
кешегə дə кирəк икəнлегенə басым ясый. Шулай да дөрес тəрбия һəм төпле 
белем кешегə сабый вакытта ук бирелергə тиеш ди. Ул балаларны яшь агач белəн 
чагыштыра: «Яшь агач никадəр кəкре булса да, төзəтүе асандыр (ансаттыр). 
Шуның кеби адəм дəхый сабый вакытта тəрбияне кабул итмəге асан буладыр», – 
ди. Шуңа күрə, ата-аналарга балаларын курыкмыйча остазларга укытырга 
бирергə тəкъдим итə (Мозаффария, 1901: 3–4).  

Укыту ысулына килгəндə, М.Мозаффария кадим ысулын куллануны да, 
җəдит ысулын куллануны да кулай күрə, əмма үзенең җəдит ысулына өстенлек 
бирүен искəртə. Җəдит ысулы уку-язу танырга җиңеллек бирə, ди. Бу ысул 

белəн бер елда яхшы гына укый-яза белгəн һəм Коръəн шəрифне дөрес итеп 
укырга өйрəнгəн шəкертлəре барлыгын да əйтеп уза (Мозаффария, 1901: 5–6). 
Белгəнебезчə, Казан шəһəрендə кызларны җəдит ысулы белəн укырга-язарга 
өйрəтүне 1891 елда Маһруй Барудия4 башлаган булса, икенче адымны Маһруй 
Мозаффария ясый. Бу мөгаллимə ханымның ачык фикерле, мəгариф өлкəсендə 
барган үзгəрешлəр белəн хəбəрдар, методик яктан əзерлекле булуын күрсəтеп 
тора.   

Китапның бу өлешендə автор яшь кызларга кияүгə баргач үзлəрен дөрес 
тоту буенча да нəсыйхəтлəр биреп үтə. «Кызлар, вакыт йитеп кияүгə барсагыз, 
ят шəһəргə яки ят йортка, кайната-кайнана, кайнешлəрем бар дип, фарыз 
намазыгызны тəрк кылмагыз (ташламагыз). Əүвəл Аллаһ Тəгалəнең əмерен 
барча кылыңыз», – дип дини гамəллəр тиешенчə үтəлергə тиешлеген искəртə. 
Кайнана белəн кайнатаны əти-əни белəн бер дəрəҗəдə күрергə, иргə тиешле 
хөрмəт күрсəтергə кирəклегенə дə басым ясый (Мозаффария, 1901: 7). Димəк, 
М.Мозаффария дин нигезлəренə тугры калган белемле һəм əхлаклы шəхес 
тəрбиялəү мəсьəлəсен алга куя.  

Икенче өлеш «Кайнана һəм кайнатага тиешле сүзлəр» дип атала. Бу өлештə 
Маһруй ханым кайнана белəн килен мөнəсəбəтлəрен яктырта. Беренче чиратта 
ул кайнана белəн кайнатаны килен булып килгəн кешегə карата мəрхəмəтле һəм 
шəфкатьле булырга чакыра. Билгеле, яңа гына гаилəсеннəн аерылып киткəн кыз 
балага яңа гаилəгə кереп китəргə, яңа мохиткə иялəшергə бик авыр. Ə ул 
заманда кыз балалар үз гаилəсеннəн читкə чыгып йөрмəгəннəр, күп очракта, 
гомумəн, гаилə əгъзаларыннан башка чит кешелəр белəн аралашмаганнар да. 
«Мин үзем ата-ана сөхбəтеннəн (аралашудан) башка сөхбəт күрмəдем. Хəтта 
анамыздан башка кемсəне белмəдем. Фəкать үз йортымыздагы мөгамəлəне генə 
белдем. (...) Яңа вə яшь вакыт бу йортның (килен булып килгəн йортның) 
мөгамəлəсен ничек итəргə белмəймен, бəгъзе нəрсəнең исемен һəм белмəймен, 
чөнки дөнья күрмəгəнмен», – ди автор. Бу, əлбəттə, татар кызларының 
күпчелеге өчен гадəти күренеш булган. Шуңа күрə, автор, олы кешелəр 
яшьлəрнең кайбер кимчелеклəрен гафу итеп, юл куярга өйрəнергə тиешлəр, дип 
саный. Алар үзлəре дə кайчандыр килен булган кешелəр һəм үз башларыннан 
үткəннəрне онытмасыннар иде, дигəн телəктə кала (Мозаффария, 1901: 8).  

Яшь киленнəрне исə сабыр булырга чакыра. Сабыр булганда гына гаилə 
эчендə туган каршылыклардан өстен буласың һəм аларны җиңеп чыга аласың, 
ди. Һəм үзенең ничек итеп яңа гаилəгə килеп, бик күп авырлыклар аркылы 
үтүен һəм аларны җиңеп чыгуын дəлил итеп китерə. Автор сүзлəренə 
караганда, М.Мозаффариянең кайнанасы бик дини кеше булган. Ул аны: «... 
                                           

4 Барудия (Үтəмешева) Бибимаһруй Исхак кызы (1862–1904) – мөгаллимə, Г.Баруди-
ның тормыш иптəше.  

кайнанам, мəрхүмə, гаять тəкъва (диндар) кеше иде. Һəрдаим кулында Кəламе 
шəриф иде. Хозурына чакырып вəгазь вə нəсыйхəт əйтер иде», – дип искə ала. 
Əлбəттə, кайнанасы аны гел күзəтеп, тикшереп, өйрəтеп торгандыр. Көндəше 
исə, урын өстендə ята торган авыру. Яшь киленгə аны тиешенчə тəрбиялəп, 
карап торырга кирəк. Алардан кала, хəзрəтнең беренче никахтан туган ике 
баласы була. Унсигез яшьлек кыз балага мондый мохиткə килеп керүе җиңел 
булмавы күренеп тора. Əмма ул: «мин сабыр зафəр (җиңеп чыга, өстен була) 
дип сабыр иттем», – ди, һəм үзенең гаилə əгъзаларын бары тик яхшы сүз белəн 
генə искə ала (Мозаффария, 1901: 8). Бу инде, Маһруй ханымның югары 
əхлаклы, итагатьле шəхес булуын дəллили һəм күп кенə кыз балаларга үрнəк 
булуын күрсəтə.  

Өченче өлеш «Ирлəр хосусында булган сүзлəр» дип атала. Бу өлештə автор 
ир белəн хатынның бер-берсе алдында торган бурыч һəм вазыйфаларын атый. 
Автор фикеренчə, гаилə тормышы ныклы булсын өчен, ирлəр хатыннарын чит 
ирлəргə күрсəтмəскə, хатыннарына карата золым (кимсетү) кылмаска, пəрдəдəн 
чыгармаска тиешлəр. Шул ук вакытта хатыннар да ирлəренең телəклəрен 
тиешенчə үтəргə бурычлылар дип саный. Гаилəнең тату һəм аңлашып яшəве күп 
очракта хатын-кыз кулында булганлыгын да искəртеп уза. Без үзебезнең 
белемсезлегебез сəбəпле, ирлəребез бер сүз əйтсəлəр, биш сүз белəн җавап 
биреп, гаилəдəге тынычлыкны бозабыз, ди (Мозаффария, 1901: 10).  

Кайбер галимнəр əлеге китапны балалар əдəбияты өлкəсенə кертеп карый-
лар (Абдулхакова, 1998).  Лəкин, безнең карашка, «Нəсыйхəтнамə...»не кече 
яисə урта яшьтəге балаларга тəкъдим итү бик үк дөрес булмас иде, чөнки анда 
ир-ат һəм хатын-кыз мөнəсəбəтлəрен шактый җентекле сурəтлəгəн өлешлəр дə 
бар (Мозаффария, 1901: 9). 

Китапның ахырында «Əфгалемез хакында берничə əбъят» («Шөгылебез 
хакында берничə бəет») дип исемлəнгəн шигъри юллар урын алган. Бу Маһруй 
ханым тарафыннан язылган тəүге шигырь булырга мөмкин.  

«Нəсыйхəтнамə...» китабы яңарыш, мəгърифəтчелек дулкынының татар 
зыялылары арасына нинди зур тизлек белəн үтеп кергəнен күрсəтүче бер дəлил. 
Китап дин кануннары аеруча көчле булган заманда, эчтəлегеннəн күренгəнчə, 
гасырлардан килгəн милли əдəп-əхлак нигезлəренə таянып, дини карашлы 
шəхес тарафыннан язылган. Авторның ирлəр турында: «...хатынын пəрдəдəн 
чыгармасын» (Мозаффария, 1901: 10) дигəн җөмлəсе генə дə моны ачык 
чагылдыра. Ə инде аз гына вакыт узгач, авторның карашларының дөньяви 
булуын чагылдырган, бөтен татар дөньясына зур тəэсир ясаган «Мəшһүр 

хатыннар» шигыре языла5, М.Мозаффария үзе дə: «Мин беренчелəрдəн булып 
чапанны ташладым», – дип искə ала (Миллəт аналары, 2012: 166).  

Нəтиҗə ясап əйткəндə, «Нəсыйхəтнамə...» китабы тəрбияви максатны күз 
алдында тотып язылган, анда, нигездə, уку-укыту, мəгърифəт һəм əхлак 
мəсьəлəлəре күтəрелə. Автор укучыларны тормыш өчен кирəк булган белемнəр 
тупларга, һөнəр өйрəнергə чакыра. Өлкəннəргə карата итагатьле булырга өнди, 
гаилəдə, тормышта үз-үзеңне ничек тотарга кирəклеге турында сөйли. Маһруй 
ханым шул ук вакытта, тəрбия бирүдə төп рольне уйнаучы затларның, ягъни 
əти-əнинең, һəм, гомумəн, өлкəннəрнең тəрбияле, əдəп-əхлаклы булырга 
тиешлеклəрен күз алдында тотып, олыларга да мөрəҗəгать итə, аларның нинди 
сыйфатларга ия булырга, яшьлəр каршында абруйларын ничек сакларга 
кирəклеге турындагы фикерлəрен əйтə, киңəшлəрен бирə. М.Мозаффария 
китабында күтəрелгəн мəсьəлəлəрнең күбесе бүгенге көндə дə актуальлеклəрен 
югалтмыйлар. Мəсəлəн, шул ук сабырлык, юл куя белү һəм, бигрəк тə, 
олыларга карата хөрмəт мəсьəлəсе. Китапта бүгенге көндə бик үк актуаль 
яңгыраш алмаган кайбер фикерлəр дə урын алган. Тарихи яктан якын килгəндə, 
аларның да, һичшиксез, əһəмияте бар, чөнки шул заманның тормыш-
көнкүрешен күзаллау өчен мөһим чыганак булып торалар.  

Статья приурочена к 150-летнему юбилею со дня рождения выдающейся просветитель-

ницы, педагога, поэтессы Махруй Гадбелвалиевны Музаффарии (1873–1945). В статье осве-
щается жизнь и деятельность педагога, дается краткий обзор ее письменного наследия. На-
учная новизна работы заключается в том, что в работе подробно анализируется книга 
М.Музаффарии «Насихатнамэ ли-эхли замана», т.е. «Наставления современникам», которая 
до сих пор не являлась объектом специального изучения. Рукопись книги была подготовлена 
в 21 апреля 1900 г., 27 ноября того же года она прошла цензуру, а в 1901 г. была издана в ти-
пографии Казанского императорского университета. Книга небольшого формата, состоит из 
14 страниц. Она написана в виде наставлений и рекомендаций. Труд включает три неболь-
шие главы, в которых главным образом рассматриваются проблемы, связанные с женщиной. 
В первой главе автор акцентирует внимание на вопросах образования и воспитания. Вторая 
глава содержит рекомендации свекровям и невесткам. В третьей главе рассмотрены обязан-
ности мужа и жены. Книга примечательна тем, что она способствует выявлению, уточнению 
жизненного пути М.Мозаффарии, позволяет узнать личный взгляд автора на события и пред-
ставить атмосферу того времени, поскольку содержание книги дополнено примерами из 
жизни просветительницы.  

“NASIHATNAME LI-EHLE ZAMANA” 
(THE WRITTEN LEGACY OF MAKHRUI MUZAFFARIYA) 

Kazan, Russian Federation 

The article is provided to commemorate the 150th anniversary of the outstanding educator, 

teacher, and poetess Makhrui Gadbelvalievna Muzaffariya (1873–1945). The paper highlights the 
life and work of the teacher and gives a brief overview of her written heritage. The academic novel-
ty of the study lies in the fact that the article analyzes in the most detail the book by M. Muzaffariya 
"Nasihatname li-ehli zamana", i.e. "Instructions to Contemporaries", which has not been an object 
of research until now. The manuscript of the book was prepared on April 21, 1900; it was censored 
on November 27 of the same year and was published in the printing house of Kazan Imperial Uni-
versity in 1901. The book is not large, it consists of 14 pages. The work was written in the form of 
instructions and recommendations. It includes three small chapters, which discuss mainly the issues 
concerning a woman’s life. In the first chapter, the author focuses on the problems of education and 
upbringing; the second chapter contains recommendations to mothers-in-law and daughters-in-law; 
and in the third chapter, the duties of husbands and wives are addressed. The book is also notable 
for the fact that it helps to identify or clarify the pages of M. Muzaffariya’s life, to find out the au-
thor's personal view of past events and to present the atmosphere of that time, since the content of 
the book is supplemented with examples from the educator’s life.  

